
{ כפ ב ]
সমাজে কায়স্থ জাতির উন্নতির চিহ্ন দেখা দিয়াছে। ‘’ পূৰ্ব্বে কথিত হইয়াছে যে আলাহাবাদ কায়স্থ সমাজ বঙ্গদেশীয় কায়স্থগণকে অবমাননা করিয়াছিলেন । কিন্তু সে দিবস বঙ্গ দেশীয় কায়স্থসভার একটী অধিবেশনে আমরা অবগত হইয়াছি যে বঙ্গদেশীয় উপবীতধারী সদাচারী সংস্কার যুক্ত দ্বিজ কায়স্থগণকে ঐ আলাহাবাদস্থ কায়স্থ সমাজ নিমন্ত্ৰণ করিয়াছিলেন। এই সংবাদে আমরা যারপর নাই সুখী হইয়াছি। সকলেই অবগত আছেন যে “প্রথমে যোগ্যতা লাভ করিলে পরে আশা করিতে পারা যায়।” বর্তমান কালে কায়স্থগণ যখন দশবিধ সংস্কার করিয়া আচারী হইয়া আপনাদিগকে স্বজাতীয় ধৰ্ম্মে স্থাপন করত উন্নত অবস্থা আনয়ন করিতে যোগ্য হইতেছেন, তখন তাহাদিগের উচ্চ আশার ফল অবশ্যই তাহারা প্ৰাপ্ত হইতে সমর্থ হইবেন, তৎসম্বন্ধে কোন সন্দেহ নাই। তাহারা জাতিসমাজে যথাবিধি সম্মান সর্বত্র অবশ্যই প্ৰাপ্ত হইবেন । আচারযুক্ত হইতে পারিলে সমগ্ৰ চতুৰ্ব্বৰ্ণ সমাজ তাহাদিগকে যুগপৎ ভয় ও সম্মান করিবে । সেই কারণেই আমাদের বিশেষ অনুরোধ যে, সকল কায়স্থ মহোদয় শিক্ষা প্ৰদান অপেক্ষ দৃষ্টান্তে অধিকতর ফলোদয় হয় জানিয়া, নিজ নিজ দৃষ্টান্তে সমাজের উন্নতি সাধনে ব্ৰতী অবশ্যই হইবেন । শুদ্ধাচারের প্রতি লক্ষ্য অবশ্যই রাখিবেন। যজ্ঞোপবীত ধারণপূর্বক ত্রিসন্ধ্যা গায়ত্রী-জপ প্রভৃতি ক্রিয়া দ্বারা মন ও আত্মার সদগতি করিবেন। যাহাতে “আচারো বিনয়ো বিদ্যা’ প্ৰভৃতি বিশেষণ বাচক শব্দগুলি যথার্থই কায়স্থ শরীরে এবং বিশেষতঃ কুলীন মহোদয়গণের মধ্যে সুচারুরূপে প্ৰয়োগ হইতে পারে তজ্জন্য বিশেষ যত্ন করিবেন।

